
  

Cooperativa de compras.- Encargada de adquirir nas 
mellores condicións de calidade, prezo e peso cantos 
utensilios e produtos precisasen os asociados. Isto 
conseguíase mediante a compra directa e en grandes 
cantidades aos fabricantes, eliminando intermediarios. Entre 
os produtos máis demandados estaban os “sulfatos” para as 
viñas e fertilizantes minerais como os superfosfatos e o nitrato 
de Chile, así como apeiros e sementes. Debemos resaltar que 
a lei de sindicatos de 1906 concedía exencións aos agrarios, 
como a de non pagar imposto do Timbre e dereitos reais, así 
como a condonación do gravame aduaneiro para artigos 
importados do estranxeiro. 
Cooperativa de vendas.- Centrada no Bodegón 
Cooperativo establecido na cidade de Pontevedra e creado 
en outubro de 1927. Estivo situado na rúa de Maceda e 
posteriormente na de san Xulián nº 7. Foi creado para resolver 
a gran crise vinícola que sufría a zona e o seu propósito 
fundamental era facer chegar ao público pontevedrés en toda 
su pureza, los vinos del “país” elaborados en las mejores 
bodegas lerezanas. A comisión encargada de elaborar o 
proxecto desta cooperativa estaba integrada por: Manuel 
Fernández Arribas, Manuel Moldes Paz, Laureano Piñeiro 
Arribas, Severino Pérez e Manuel Dios.
 A sección de crédito constaba de dúas divisións:
Caixa de préstamos.- Tiña a función de facilitar aos 
labradores o capital necesario para desenvolver o seu labor 
librándoos de acudir a usureiros e ofrecendo mellores 
condicións de xuros, prazos e garantías. Tentaba resolver un 
dos problemas máis sentidos do agro: a consecución de 
crédito.
Caixa de aforros.- A súa finalidade era encamiñar o pequeno 
aforro de agricultores e obreiros cara a produción e fomentar 
hábitos de previsión. Os instrumentos utilizados eran as 
libretas de aforro, contas a prazo e á vista, etc. Moitos 
sindicatos pontevedreses adscritos á Federación Local de 
Traballadores (albaneis, canteiros, ebanistas...) tiñan os 
fondos depositados nela.

Execución tras consello de guerra de Manuel Dios 
Costado, membro da inspección de contas da Caixa.

